Мікалай Раманаў

Здарэнне ў лесе
Навокал ціха, спакойна. Лес увесь белы. Усюды пануе зіма. Не верыцца, што зусім нядаўна, летам, тут здарылася такое…

Быў цудоўны летні дзень. Я вырашыў схадзіць у лес паслухаць птушыныя спевы. З сабой я ўзяў хлеба: трэба ж аддзячыць спевакам. Толькі я зайшоў у лес, як перада мной прабег заяц. “Напэўна, уцякае ад кагосьці. Хто ж яго так напужаў?” – мільганула ў мяне думка. Я азірнуўся па баках, але нікога побач не заўважыў. Дай, думаю, паспрабую дагнаць зайца, і пабег следам. Праз некалькі хвілін бачу зайца і коршуна, які накінуўся на зайца. “Дык вось ад каго ўцякаў заяц, - зразумеў я. – Не, так проста я за гэтым назіраць не буду”. Коршун настолькі быў заняты сваёй здабычай, што нават не заўважыў мяне. Ён быў раз’юшаны, сам шэры, крылы чорныя, вочы бліскучыя. Я ўхапіў коршуна за крылы і ледзь адарваў ад параненага зайца.  “Што ж мне з вамі рабіць, - падумаў я. – Занясу дадому, няхай дзядуля вырашае”.

Дома дзед паглядзеў на маю здабычу, вельмі здзівіўся і прыняў наступнае рашэнне: коршуна выпусціць, а зайца вылечыць і таксама выпусціць. Так мы і зрабілі: коршуна адпусцілі адразу, а зайца праз тыдзень, калі ён быў ужо зусім здаровы. За гэты тыдзень заяц мяне ўжо зусім не баяўся, стаў ручным. Калі мы з дзедам яго выпускалі, то заяц вельмі не хацеў бегчы ў лес, але ж па-другому нельга, бо звяры павінны жыць у лесе, там іх дом.

Зіма. Навокал ціха, спакойна. Лес увесь белы. Я прыйшоў праведаць свайго сябра. Ага, вось і ён. Да мяне падбег той самы заяц, якога я летам выратаваў. Я пагладзіў свайго сябра, пасядзеў з ім некалькі хвілін і, развітаўшыся, пайшоў дадому да дзядулі, каб расказаць пра сваю сустрэчу з зайцам.

Вожык і верабей

Казка 

Гэта было восенню, калі пачалі ападаць лісты з дрэў. Вакол жоўта-жоўта, толькі ў некаторых месцах чырванее рабіна. Пад адной такой чырвонай рабінай спаў лянівы верабей. Прабягаў тут вожык, убачыў вераб’я і пачаў яго клікаць:

· Верабейка, верабейка, адарві мне рабіны.

А верабей яму адказвае:

· Адстань, дай паспаць, сам дастанеш.

· Верабейка, верабейка, дай мне ягад, а як наступіць зіма, я пушчу цябе пагрэцца, - не адставаў вожык.

· Мне і тут нядрэнна. Ідзі, не перашкаджай мне спаць, - адказаў верабей і перавярнуўся на другі бок.

Вожык пабегаў вакол рабіны, назбіраў ягад, якія ўжо ўпалі назямлю і пакрочыў у сваю нару.

Праз некалькі тыдняў выпаў першы снег. Верабей на гэта не звярнуў ніякай увагі: палётае крыху і працягвае спаць каля рабіны. Аж прачынаецца аднойчы раніцай і бачыць, што вакол усё замяло, нідзе нічога нябачна, усё белае-белае. “Што рабіць”, - думае верабей. І тут ён успомніў пра вожыка. “Трэба ісці да яго, на вуліцы я замёрзну”, - вырашыў верабей. Ледзь-ледзь адшукаў ён у снезе некалькі ягад рабіны для вожыка і паляцеў. Прыляцеў да вожыкавай нары і просіцца:

· Вожык родненькі, даражэнькі, пусці пагрэцца.

А вожык яму адказвае:

· Не пушчу. Спачатку зрабі добрую справу – нарві і прынясі два кошыкі рабіны, а то ў мяне ўжо заканчваюцца запасы.

Верабей паклаў каля нары свае ягады, узяў кошыкі і паляцеў да рабіны. Доўга прыйшлося ў снезе шукаць яму ягады, змерз зусім. Але ж па-іншаму ніяк не выйдзе, без рабіны вожык не пусціць у нару пагрэцца.

Прынёс верабей ягады, вожык пабурчэў нямнога, але ж усё-такі пусціў вераб’я ў сваю нару. Цэлую зіму жылі яны разам. 

Наступнай восенню верабей ужо не спаў днём.

